
తే. ప్రకృతిరూప! గుణత్రయోపాధియుక్త!

కాల! కాలాతిరిక్త! నిష్కామహృదయ!

సత్త్వగుణమున హరి వై రజస్తమోగు

ణముల శంభుఁడ వగు నీకు నతి విరించి! 5


సీ. బుద్ధ్యహంకారరూపుని భజింతుము నిన్నుఁ

బంచతన్మాత్రరూపా! భరింపు

పంచకర్మేంద్రియపంచబుద్ధీంద్రియా

త్మక! మనోరూప! యేమఱకు మమ్ము

క్షిత్యాదిపంచకాకృతి మమ్ము రక్షింపు

విషయాత్మకా! మమ్ము విడువవలదు

బ్రహ్మాండరూప! మాపాలిపెన్నిధి వీవు

పాలింపు మముఁ దదభ్యంతరస్థ!

తే. కొలుతు మిమునీశ్వరాకృతిఁ గోరి నిన్ను

విశ్వరూపుని నిన్ను సేవింతు మెప్పు

డవధరింపుము నిత్యసత్యస్వరూప!

సదసదీశ్వర! యభయహస్తంబుఁ జూపు. 6


సీ. నిగమత్రయంబు నీనిశ్వాసపవనంబు

నీమూర్తిభేదంబు నిఖిలజగము

నీయంఘ్రి మేదిని నీమూర్ధ మాకాశ

మంతరితము నాభి యండ్రు నీకుఁ

జంద్రుండు హృదయంబు చక్షు వబ్జహితుండు

తనురుహవ్రాతంబు దరులు నీకు

నీవు సర్వంబును నీయందు సర్వంబు

స్తోతృస్తుతిస్తవ్యజాత మీవు

